Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Maiorga Ramírez Erro jaunak egindako galderaren erantzuna, Nafarroako Gobernuak daukan dokumentaziori buruzkoa, zeinari jarraikiz Estatuko administrazioak eragozten baitu foru parlamentarien esku jarri ahal izatea Guardia Zibilak D ereduari buruz egindako txostena, Foru Diputazioak emana. Galdera argitaratu zen 2014ko otsailaren 21eko 31. Nafarroako Parlamentuko Aldizkari Ofizialean.

Iruñean, 2014ko martxoaren 14an

Lehendakaria: Alberto Catalán Higueras

ERANTZUNA

Bildu-Nafarroa parlamentu-taldeari atxikitako foru parlamentari Maiorga Ramírez Erro jaunak informazioa eskatu du, PES-00002 galdera errepikatuz. Hau erantzun dio Nafarroako Gobernuko bigarren lehendakariorde, eledun eta Kulturako, Turismoko eta Erakunde Harremanetako kontseilariak:

Otsailaren 11n idatziz emandako erantzunaren bidez Nafarroako Gobernuak uste zuen bete-betean erantzun ziola foru parlamentari Maiorga Ramírez Erro jaunak egindako galderari (PES-00002).

Hala ere, Ramírez jaunak, bere galderari erantzun ez zaiolakoan, berriro aurkeztu du, eta zehaztu du berak ez duela D ereduari buruzko txostena eskatu, baizik eta Estatuko Gobernuak Nafarroako Gobernuari igorritako gutun edo txostena, zeinean zehazten baita txosten hori erreserbatua dela.

Gogora ekarri behar da parlamentari jaunak abendutik ezagutzen duela Ministerioarekin izandako harremanen edukia, orduan kontseilari honen agerraldia eskatu baitzen gai horretaz aritzeko.

Egindako informazio-eskaerari erantzunez, aipatutako gaia dela-eta Barne Ministerioak Nafarroako Gobernuko bigarren lehendakariorde, eledun eta Kulturako, Turismoko eta Erakunde Harremanetako kontseilariari igorri zion gutunaren kopia erantsi da.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

Iruñean, 2014ko martxoan

Bigarren lehendakariorde, eledun eta Kulturako, Turismoko eta Erakunde Harremanetako kontseilaria: Juan Luis Sánchez de Muniáin Lacasia

ERANSKINA

Lehendakariorde agurgarria:

Aipatu duzun informazioa Guardia Zibileko Informazio Zerbitzuak landu du, ETA talde terroristari buruz eta, ondorioz, ETAk Administrazio Publikoko zenbait egituratan sartu eta horrela bere helburuak errazago lortzeko duen asmoari buruz ikertzeko bere eginkizunen barnean. 

Beraz, ERRESERBATU gisa sailkatutako txostena da, ETAren eta beraren aldeko taldeen estrategiari buruzko ikerketa zabalago baten parte da, eta, halako ikerketa den aldetik, egungo legeriak terrorismoaren aurkako ikerketetarako eta dokumentazio sailkaturako ezartzen dituen mugak ere baditu, informazioaren hedapenari dagokionez.

Ondorioz, bai dokumentuaren sailkapenagatik beragatik bai isilpeko gaiei buruzko ikerketa baten parte izateagatik, aipatutako txostenaren edukia ezin da aditzera eman, Estatuaren segurtasunari zuzenean lotutako alderdi batzuekin zerikusia duelako eta terrorismo delituez egiten ari diren ikerketetan eragina izan dezakeelako.

Zure esanetara geratzen naiz eta aukera honetaz baliaturik agur beroa bidaltzen dizut.

Madrilen, 2013ko abenduaren 10ean.

Segurtasunerako estatu idazkaria: Francisco Martínez Vázquez

